
GG! Teksturin í vegleiðingini, sum er merktur við gulum, verður brúktur í frymlinum til námsskipan. 
Hesin teksturin er fastur tekstur í øllum námsskipanum. Um aðrar ásetingar eru galdandi á einstøku 
útbúgvingina, verða hesar lagdar afturat standard tekstinum. 

1 Inngangur 

Í hesum skjali er námsskipanin fyri [heiti á útbúgvin] lýst. Námsskipanin er grundað á galdandi 
løgtingslóg og kunngerðir um Fróðskaparsetur Føroya. Útbúgvingin fylgir Bolognayvirlýsingini um eina 
felags evropeiska útbúgvingarskipan og er skipað eftir hesum leisti. 

Námsskipanin er áseting fyri innihaldið í útbúgvingini og reglurnar fyri, hvussu útbúgvingin verður 
skipað og útint. Námsskipanin ásetir, hvørji krøv verða sett studentinum, og hvørji rættindi og skyldur 
hann hevur sum studentur á Fróðskaparsetri Føroya. Námsskipanin er eitt stýringsamboð hjá  
studentum, undirvísarum, leiðslu og fyrisiting. 

Dekanurin á fakultetinum hevur yvirskipaðu ábyrgdina av útbúgvingini, og útbúgvingarleiðarin hevur 
fakligu ábyrgdina av útbúgvingini. 

Um studentur vegna longda lestrartíð kemur í ta støðu, at nýggj námsskipan kemur í gildi, áðrenn 
studenturin hevur staðið allar próvtøkurnar, má hann gera avtalu við útbúgvingarleiðaran um, hvussu 
lesturin verður fullførdur. Útbúgvingarleiðarin kunnar lestrarfyrisitingina um ætlanina, sum verður løgd 
fyri framhaldandi lesturin. 

Inngangurin endar við eini áseting um, nær dekanurin seinast hevur góðkent námsskipanina, nær 
námsskipanin verður sett í gildi og nær undanfarna námsskipanin fer úr gildi. Hetta síðsta fyri at 
tryggja, at skiftistíðin millum tvær námsskipanir er avmarkað. Sum útgangsstøði er undanfarna 
námsskipanin galdandi tvey ár eftir, at studentar, sum eru innskrivaðir til ta námsskipanina, eftir 
ætlan hava lokið útbúgvingina.  

Bachelor í námsfrøði, bachelor sum fólkaskúlalærari og bachelor í sjúkrarøktarfrøði vísa til serskiltu 
kunngerðirnar, sum eru galdandi fyri tær útbúgvingarnar. 

2 Profilur av útbúgvingini 

GG! Fyrrverandi útbúgvingarprofilurin er lagdur saman við frymlinum til námsskipan. Punkt 2.1-2.9 
niðanfyri eru økini, sum vórðu lýst í útbúgvingarprofilinum. 

2.1 Heitið á útbúgvingini á føroyskum og enskum 

Almenna heitið á útbúgvingini. Skal skrivast á bæði føroyskum og enskum. Fulla heitið og styttingin fyri 
útbúgvingarheitið skal eisini skrivast, t.d. B.A., B.Ed., M.S.Sc.  

Dømi:  

Bachelor (B.Sc.) í búskapar- og virkisfrøði. Bachelor of Science (BSc) in Economics and Business 
Administration. 

GG! Styttingin verður skrivað við punktum, t.d. B.Sc., í føroyska heitinum og uttan punktum, t.d. BSc, í 
enska heitinum. 

2.2 Útbúgvingarstig (sbrt. QF – EHEA; EQF - LLL) 

Av tí, at føroyski førleikakarmurin (NQF) enn ikki er lýstur, verður bert víst til teir evropeisku 
førleikakarmarnar. 

Bachelorútbúgvingar: 1st Cycle sambært QF-EHEA og stig 6 sambært EQF-LLL.  

Masterútbúgvingar: 2nd Cycle sambært QF-EHEA og stig 7 sambært EQF-LLL. 

2.3 Útbúgvingarstovnur 

Skriva almenna heitið á útbúgvingarstovni, ið skrivar út prógv og navnið á landinum, har 

útbúgvingarstovnurin er (um navnið ikki ber til at skriva við latínska stavraðnum, skalt tú skriva tað um 

ella av). Harumframt skalt tú eisini skriva navnið í galdandi enskari týðing (um tað ber til at fylla út) 

skrivað við skákstavum. 

Tá talan er um útbúgvingar, sum Setrið bjóðar út, verður skrivað: 

Fróðskaparsetur Føroya, University of the Faroe Islands. 

2.4 Stovnur, ið góðkennir útbúgvingar 

Upplýs stovn/ar, ið góðkennir útbúgvingina ella útbúgvingarstovnin. Tá talan er um útbúgvingar, sum 

verða bodnar út á Setrinum uttan samstarv við aðrar útbúgvingarstovnar, verður heitið á avvarðandi 

aðalráði skrivað. 

2.5 ECTS-áseting  

Samlaða talið av ECTS fyri útbúgvingina verður skrivað. Harafturat skal lýsast, hvussu arbeiðsbyrðan 
verður roknað í ECTS. 

1 ECTS svarar til 25-30 arbeiðstímar hjá studentunum. Eitt lestrarár við fulltíðarlestri er 60 ECTS svarandi 
til eina metta arbeiðsbyrðu á 1500-1800 tímar. Tá er allur lestraraktivitetur íroknaður. 

Sí ECTS Users’ Guide 20151 fyri nærri kunning um ECTS-ásetingar.  

2.6 Upptøkukrøv 

Lýs, hvørji formlig krøv studenturin skal lúka fyri at verða upptikin á útbúgvingini. T.d. ásett krøv um at 
hava lokið útbúgving á ávísum stigi, próvtalskrøv ella krøv um málsligar førleikar. Um onnur serstøk 
upptøkukrøv eru, verða tey lýst her. 

Serstøku upptøkukrøvini skulu samsvara við serkrøv um upptøku, sum eru ásett í galdandi 
upptøkukunngerð2. Onnur serkrøv verða somuleiðis ásett í námsskipanini. 

 
1 European Commission (2017) ECTS Users’s Guide https://op.europa.eu/en/publication-detail/-/publication/da7467e6-8450-11e5-b8b7-
01aa75ed71a1 

2 Kunngerð um upptøku til lestur á Fróðskaparsetri Føroya, sum broytt við kunngerð nr. 106 frá 25. juni 2021.  

https://op.europa.eu/en/publication-detail/-/publication/da7467e6-8450-11e5-b8b7-01aa75ed71a1
https://op.europa.eu/en/publication-detail/-/publication/da7467e6-8450-11e5-b8b7-01aa75ed71a1

2.7 Endamál við útbúgvingini 

Skriva stutt og nágreiniliga meginendamálið við útbúgvingini. Endamálið lýsir, hvat ætlanin er 
studenturin skal megna og ogna sær á útbúgvingini.  

2.8 Lýsing av almennum og fakligum førleikum 

Ger eina talvu, sum lýsir teir almennu og fakligu førleikarnar. Í talvuni verða førleikarnir lýstir, sum 
dentur verður lagdur á, at studenturin ognar sær á útbúgvingini (sí Talvu 1 niðanfyri). Í talvuni skal 
heitið á einstaka førleikanum umframt ein lýsing av førleikanum vera við. Tað er ikki ásett eitt ávíst tal 
av førleikum, sum skulu lýsast (vegleiðandi í mesta lagi 15), men tað er umráðandi, at bæði teir 
almennu og fakligu førleikarnir verða væl lýstir. Tryggjast skal, at teir almennu og fakligu førleikarnir, 
sum verða lýstir í talvuni, eru teir førleikarnir, sum verða mentir í útbúgvingini. Hetta er galdandi fyri 
bæði praktiskar og teoretiskar partar av útbúgvingini. 

Sí nærri kunning um at orða almennar og fakligar førleikar í A Guide to Formulating Degree Programme 
Profiles, s. 36-413 . Sí annars útbúgvingarprofilin og Tuning-bóklingin: A Guide to Formulating Degree 
Programme Profiles (Lýsing av almennum førleikum er í Annex 2, s. 63 og í føroyskari týðing)4 fyri nærri 
kunning 

Talva 1 Lýsing av almennum og fakligum førleikum 

Almennir førleikar 

Heiti á førleika Lýsing av førleika (lýsingin byrjar við: duga at/dugir, megna at/megnar ella 
øðrum líknandi sagnorði).  
 
Dømi um almennan førleika: Megnar at hugsa og arbeiða skipað og kritiskt 
vísindaliga við einum avmarkaðum evni. 

  

  

Fakligir førleikar  

Heiti á førleika Lýsing av førleika (eins og í almennu førleikunum byrjar lýsingin við: duga 
at/dugir, megna at/megnar ella øðrum líknandi sagnorði). 

  

  

2.9 Útbúgvingarlæruúrtøkur (samlaðu yvirskipaðu læruúrtøkurnar á útbúgvingini)  

Útbúgvingarlæruúrtøkurnar lýsa, hvat studenturin eigur at vita, skilja og vera før/ur fyri eftir loknan 
lestur. Dentur verður lagdur á at lýsa tær samlaðu læruúrtøkurnar fyri alla útbúgvingina. Sostatt skal 
lýsingin spegla eina samlaða mynd av læruúrtøkunum í øllum skeiðum á útbúgvingini. Ein læruúrtøka 
er vanliga sett saman av trimum liðum: einum aktivum sagnorði (t.d. greiða frá, greina og lýsa) + 
navnorði + konteksti. Læruúrtøkan byrjar við aktiva sagnorðinum, sum lýsir aktivitetin, sum 
studenturin skal gera, síðani navnorð (tað, sum studenturin skal greiða frá, lýsa, greina o.s.fr.) og at 
enda kontekst (í mun til eitt ávíst øki, tíðarskeið, sjónarhorn e.l.).  

 
3 Lokhoff et al. (2010) A Guide to Formulating Degree programme Profiles. Tuning: Bilbao, Groningen and The Hague 

4 Er tøk á intranetinum, Góðskueindin undir Tuning-skjøl. 

Dømi um læruúrtøku: at meta um viðkomandi ástøði og háttaløg í mun til útvald trupulleikaøki. 

2.10 Eyðkenni við útbúgvingini 

2.10.1 Greinar/evnisøki 

Kunna um høvuðsgrein(ar)/høvuðsøki í útbúgvingini. Kunna eisini um innanhýsis býtið av 
høvuðspørtunum í útbúgvingni, um hon er fjøl- ella tvørgreinað, og um tað ber til (t.d. stjórnmálafrøði, 
løgfrøði og búskaparfrøði, 60:20:20. 

2.10.2 Almennur/serligur dentur 

Útgreina ávikavist hvør almennur dentur og serligur dentur er lagdur á ymsu endamálini í 
útbúgvingini. 

2.10.3 Kós 

Skriva kunningina um útbúgvingina í stórum.  

Til dømis um útbúgvingin fyrst og fremst er beind at gransking, verkligum, yrkisligum/vinnuligum og 
serøkisligum arbeiði o.s.fr. 

2.10.4 Serlig eyðkenni 

Kunna um serlig eyðkenni við útbúgvingini, sum fáa hana at bregða frá øðrum líknandi útbúgvingum. 

Til dømis: at útbúgvingin fevnir um ein kravdan altjóða part, starvsvenjing, ávíst umhvørvi, ella at 
undirvíst verður á fremmandamáli. 

2.11 Starvsmøguleikar og framhaldsútbúgving 

2.11.1 Starvsmøguleikar 

Ger ein samandrátt (í mesta lagi tríggjar reglur), sum vísir á starvsmøguleikar, ið hanga saman við, at 
útbúgvingin er lokin við góðum úrsliti. Upplýs, um heiðurin gevur móttakaranum nakað tjóðarliga 
skipað/vart heiti, og um so er, er gott við neyvari upplýsingum um heitið og rættindi knýtt at tí. Upplýs, 
um starvsheitið er rættarvart. 

2.11.2 Framhaldsútbúgving 

Kunna (við í mesta lagi trimum reglum) um møguleikar fyri framhaldsútbúgving bæði innan fyri og 
uttan fyri høvuðsøkini og serøkini, sum nevnd eru omanfyri (2.10.1). 

2.12 Læru-  og undirvísingarhættir í útbúgvingini 

Stutt lýsing av, hvørjar læru- og undirvísingarhættir yvirskipaður dentur verður lagdur á at nýta í 
útbúgvingini.  

• Yvirskipað slag av undirvísing, t.d. fyrilestrar, floksundirvísing, kjak og studentaframløgur.  

• Hvussu arbeiðið verður skipað, og hvat dentur verður lagdur á, t.d. sjálvlestur, skrivligar 
heimauppgávur í bólki ella einsæris, spurdómsgrundað arbeiði og verkætlanararbeiði.  

• Yvirskipað lýsing av, hvar undirvísingin fer fram, t.d. í undirvísingarhøli og/ella á netinum. 
Herundir í hvønn mun tað er møguligt hjá studentum at vera til undirvísing online.   

Yvirskipaðu karmarnir viðvíkjandi nýtslu av vitlíki í undirvísingini eru ásettir í galdandi 
Vitlíkispolitikkinum, sum er tøkur á heimasíðu Setursins. 

3 Ásetingar um útbúgvingarviðurskifti 

3.1 Bygnaðurin í útbúgvingini (yvirlit yvir, hvussu lestrarhálvurnar/skeiðini eru skipaði, herundir 
raðfylgjan av skeiðum, venjingum v.m.) 

Ger eina stutta lýsing av, hvussu útbúgvingin er skipað. Ger harafturat eina talvu, sum vísir eitt samlað 
yvirlit av útbúgvingini. Í talvuni skulu lestrarhálvur, skeið pr. lestrarhálvu og ECTS-býti lýsast. Tað verður 
greitt tilskilað, hvørji skeið eru kravd, hvørji eru valskeið og hvørji eru starvsvenjingarskeið. Teigarnir 
við kravdum skeiðum verða litaðir grønir. Teigarnir við valskeiðum verða litaðir appilsingulir. Teigarnir 
við starvsvenjing verða litaðir bláir. Sí dømi í talvu 2 niðanfyri. Legg til merkis, at býtið av skeiðum og 
lestrarhálvum, sum sæst í talvu 2, bert er eitt dømi. Talvan verður tillagað alt eftir, hvussu einstaka 
útbúgvingin er sett saman. Um tað ikki er fastlagt, hvørji valskeið verða boðin út, verður valskeið (og 
ikki sjálvt skeiðsheitið) skrivað í teigin. Sostatt gevur talvan eitt samlað yvirlit yvir bygnaðin í 
útbúgvingini umframt eitt yvirlit yvir býtið av skeiðum á hvørjari lestrarhálvu. 

Miðað verður eftir, at 5. lestrarhálva á bachelorútbúgvingum og 3. lestrarhálva á masterútbúgvingum 
verður sett av til valskeið. 

Á teimum útbúgvingum, har starvsvenjing ikki er samfastur partur av útbúgvingini, verður miðað eftir, 
at starvsvenjing er á 5. lestrarhálvu á bachelorútbúgvingum og 3. lestrarhálvu á masterútbúgvingum. 

Talva 2 Raðfylgjan í útbúgvingini 

Lestrar-
hálva 

 

 
1. 

 
Vísindaástøði 

10 ECTS 
 

 
Háttalag 1 

10 ECTS 
 

Støddfrøði 1 
10 ECTS 

 

 
 

2. 
Háttalag 2 

10 ECTS 
Ritgerð 1 
10 ECTS 

Støddfrøði 2 
10 ECTS 

 

 
 

3. 
Valskeið 
10 ECTS 

Valskeið 
10 ECTS 

Valskeið 
10 ECTS 

3.2 Innihald og ECTS í einstøku fakøkjunum  

Stutt lýsing av innihaldinum í teimum einstøku skeiðunum á útbúgvingini. 

Lýsingin er yvirskipað, soleiðis at ein ávísur smidleiki er í námsskipanini. 

3.3 Starvsvenjing 

Lýs møguleikarnar hjá studentinum at fara í starvsvenjing. Herundir hvussu nógva starvsvenjing 
studenturin hevur rætt til, og nær á útbúgvingini starvsvenjingin fer fram (møguleiki er at vísa til talvu 
2 í punkti 3.1). 

Á teimum útbúgvingum, har starvsvenjing ikki er samfastur partur av útbúgvingini, verður miðað eftir, 
at starvsvenjing er á 5. lestrarhálvu á bachelorútbúgvingum og 3. lestrarhálvu á masterútbúgvingum.  

Um møguleiki er fyri starvsvenjing skal vísast til, hvar nærri kunning um hetta finst. Um starvsvenjing 
ikki er partur av útbúgvingini, verður tað skrivað. 

3.4 Ritgerðir (lýsa karmar í mun til bachelor og master) 

Reglugerð um próvtøkur á Fróðskaparsetri Føroya ásetir, hvussu próvtøkan í sambandi við 
bachelorritgerð og masterritgerð er skipað. Reglugerðin er tøk á heimasíðu Setursins. 

Reglugerðin lýsir yvirskipaðu karmarnar í sambandi við bachelorritgerðir og masterritgerðir, men 
námsskipanin ásetir neyvari reglur fyri einstøku útbúgvingina. 

Ein stutt og neyv lýsing av kørmunum, sum eru galdandi fyri ritgerðir, verður gjørd. 

Lýs, hvussu ritgerðin er uppbygd, hvussu nógv ECTS hon telur, krøv til hvussu long ritgerðin skal vera 
(síðutal, orð ella tekn), um møguligt er at skriva saman í bólki, og hvussu nógv lesandi kunnu vera í 
bólkinum (og hvørji krøv tá eru galdandi í mun til longd á ritgerð, hvussu íkastið hjá hvørjum einstøkum 
studenti í bólkinum verður eyðmerkt, dømt o.a.).  

 
 

4.    

 

 
 

5.    

 

 
 

6. 
 

   

Samlað 
ECTS 

180 

Nágreina harafturat, hvussu nógva vegleiðing studenturin hevur rætt til (og hvør munur verður gjørdur 
á vegleiðingartíð, um skrivað verður í bólki). Vís til, at nærri kunning um ritgerðir finst í 
ritgerðarvegleiðingini, um hendan er tøk á fakultetinum. Um onnur kunning um ritgerðir er til taks, 
verður eisini víst til ta kunningina (t.d. í øðrum skjølum, sum lýsa karmarnar fyri ritgerðina). 

Um ávíst tal av ECTS skulu vera staðin, áðrenn farast kann undir ritgerðina, skal tað ásetast í 
námsskipanini.  

Námsskipanin ásetir, nær evni og spurdómur skulu vera góðkend. 

3.5 Metingarhættir (formativ og summativ meting) 

Lýs breitt, hvørjir metingarhættir verða nýttir á útbúgvingini, og hvat høvuðsendamálið við hesum 
metingarhættum er. Lýs bæði teir formativu og summativu metingarhættirnar. 

3.6 Próvtøkur  

3.6.1 Almennar reglur um próvtøkur 

Galdandi próvtøkukunngerð lýsir yvirskipaðu reglurnar í sambandi við próvtøkur. Reglugerð um 
próvtøkur á Fróðskaparsetri Føroya, Skilhaldsreglur í sambandi við staðbundið próvtøkuhald á 
Fróðskaparsetri Føroya og Reglugerð um próvtøkusvik á Fróðskaparsetri Føroya  áseta, hvørjar reglur 
eru galdandi í sambandi við próvtøkur. Allar galdandi reglugerðir eru tøkar á heimasíðu Setursins. 

3.6.2 Raðfylgja av próvtøkum í lestrargongdini 

Yvirlit yvir raðfylgju av próvtøkum, próvtøkuslag, próvdøming og próvtalsstiga er tøkt í 

skrásetingarskipan Setursins. 

3.6.3 Innanhýsis ella uttanhýsis próvdøming 

Í minsta lagi 1/3 av próvtøkunum, roknað í ECTS-stigum, skulu próvdømast av uttanhýsis próvdómara. 

Á útbúgvingum, har partar eru kliniskir og/ella starvsvenjing, eru hesir undantiknir kravinum, at minst 
1/3 av próvtøkunum skulu próvdømast uttanhýsis. Á útbúgvingum, har hetta er viðkomandi, verður 
tað lýst her. 

3.6.4 Galdandi próvtalastigi; staðið/ikki staðið 

Í mesta lagi 1/3 av próvtøkunum, roknað í ECTS-stigum, kunnu verða dømdar staðið/ikki staðið, tó er 
avriksflutningur undantikin.  

Á útbúgvingum, har partar eru kliniskir og/ella starvsvenjing, eru hesir undantiknir kravinum, at í mesta 
lagi 1/3 av próvtøkunum kunnu próvdømast staðið/ikki staðið. Á útbúgvingum, har hetta er 
viðkomandi, verður tað lýst her. 

3.6.5 Endurpróvtøka og sjúkrapróvtøka 

Reglur um og skipan av endur- og sjúkrapróvtøku eru ásettar í Reglugerð um próvtøkur á 
Fróðskaparsetri Føroya, sum er tøk á heimasíðu Setursins. 

Um endurpróvtøkan ikki er skipað á sama hátt sum regluliga próvtøkan, er endurpróvtøkuhátturin 
lýstur í avvarðandi skeiðslýsing. 

3.6.6 Serlig atlit í sambandi við próvtøku 

Studentar við skerdum virkisførleika kunnu fáa serligar próvtøkuumstøður. Sí galdandi reglur í 
Reglugerð um próvtøkur á Fróðskaparsetri Føroya, sum er tøk á heimasíðu Setursins. 

Reglugerðin um próvtøkur ásetir, hvussu nógv eyka tíð verður løgd afturat, tá talan er um serligt 
fyriskipaðar próvtøkur. Er studenturin í iva um, hvørji rættindi hann hevur, er møguligt at venda sær til 
lestrarvegleiðaran á fakultetinum. 

3.7 Undirvísingarmál (t.d. føroyskt, danskt, enskt) 

Stutt lýsing av, hvørjum máli undirvíst verður á. Harafturat, um væntast kann, at gestaundirvísarar eru, 
sum undirvísa á øðrum máli. 

3.8 Avriksflutningur 

Reglur um avriksflutning eru lýstar í Reglugerð um avriksflutning á Fróðskaparsetri Føroya, sum er tøk 
á heimasíðu Setursins. Vegleiðing, tá søkt verður um avriksflutning og undangóðkenning, er somuleiðis 
tøk á heimasíðu Setursins. 

Sum útgangsstøði er onki hámark fyri, hvussu nógv kann avriksflytast inn á útbúgvingina. Um serlig 
viðurskifti eru galdandi á einstøku útbúgvingini, sum hava við sær, at mark er fyri, hvussu nógv kann 
avriksflytast, verða hesi lýst í námsskipanini. 

3.9 Farloyvi 

Reglur um farloyvi eru ásettar í Reglugerð um farloyvi til lesandi á Fróðskaparsetri Føroya, sum er tøk á 
heimasíðu Setursins. 

Studentar, sum hava ivamál í sambandi við farloyvi, kunnu venda sær til lestrarvegleiðaran ella 
útbúgvingarleiðaran. 

3.10 Serlig atlit (sjúka, brek og annað) 

Nágreiningar um í hvønn mun Fróðskaparsetur Føroya veitir stuðul til studentar við serligum tørvi. 
Bæði, tá talan er um hjálparamboð, men eisini tá talan er um at leggja lesturin til rættis við støði í 
tørvinum hjá einstaka studentinum, t.d. parttíðarlestur.  Í Kunngerð um próvtøkur á Fróðskaparsetri 
Føroya eru nærri ásetingar hesum viðvíkjandi. Vegleiðing og nærri kunning um rættindi hesum 
víðvíkjandi fæst hjá lestrarvegleiðaranum. 

3.11 Altjóða útbúgvingarmøguleikar (t.d. lestrarvist) 

Skeið ella partar av útbúgving, sum verða tikin á øðrum útbúgvingarstovni, skulu undangóðkennast og 
verða tá skrásett sum avriksflutt. Hetta er ásett í Reglugerð um avriksflutning á Fróðskaparsetri Føroya, 
sum er tøk á heimasíðu Setursins. 

Sum útgangsstøði er skiftislestur í mesta lagi 60 ECTS, men um annað er galdandi á einstøku 
útbúgvingini, verður tað ásett í námsskipanini. 

3.12 Lestrarvirkni 

Væntað verður, at studenturin er lestrarvirkin og fullførir útbúgvingina til ásett tíð. Reglugerð um 
lestrarvirkni á Fróðskaparsetri Føroya lýsir ásetingar um lestrarvirkni, og hvørjar avleiðingar vantandi 
lestrarvirkni hevur fyri studentin.  

Skilhaldsreglur fyri lesandi á Fróðskaparsetri Føroya lýsa, hvørjar væntanir og krøv eru til lesandi í 
strembanini eftir at hava eitt virðiligt, vinaligt og fevnandi lestrarumhvørvi.   

Galdandi reglugerðir eru tøkar á heimasíðu Setursins. 

Um annað er galdandi í sambandi við lestrarvirkni á einstøku útbúgvingini, verður tað lagt afturat her. 

3.13 Luttøkuskylda 

Væntað verður, at studenturin er fyrireikaður til undirvísing, luttekur í kjaki og framløgum, letur inn 
uppgávur umframt at studenturin tekur ábyrgd fyri egnari læring. Reglugerð um lestrarvirkni á 
Fróðskaparsetri Føroya ásetir yvirskipaðar reglur um luttøkuskyldu. Reglugerðin er tøk á heimasíðu 
Setursins. 

Um luttøkuskylda (møtiskylda) er á ávísum pørtum ella skeiðum á útbúgvingini, verður hetta lýst 
her.  

Legg til merkis, at luttøkuskylda verður bert lýst her, um tað er eitt krav á skeiðnum. T.d. um tað er 
krav, at studenturin skal hava møtt til 80% av undirvísingini fyri at sleppa til próvtøku. Um 
luttøkuskylda er skal lýsast, hvørjar avleiðingarnar eru, um studenturin hevur ov nógva fráveru. 

3.14 Eftirmeting av útbúgving og skeiðum 

Skeið verða eftirmett kvantitativt og einsæris eftir einum felags leisti galdandi fyri øll skeið á Setrinum.  

Væntað verður, at studenturin luttekur í eftirmetingunum. Úrslitini frá eftirmetingunum verða nýtt sum 
liður í áhaldandi menningini á útbúgvingini. Tískil er tað ein ábyrgd hjá studentinum at útvega vitan um, 
hvussu studenturin upplivir at vera lesandi á útbúgvingini umframt, hvussu studenturin hevur upplivað 
einstøku skeiðini. 

Umframt felags skeiðseftirmetingarnar kunnu aðrar eftirmetingar - eisini kvalitativar - verða settar í verk 
á einstøku útbúgvingunum. 

3.15 Kærumøguleikar 

Heimild um kærur er ásett í galdandi Løgtingslóg nr. 58 frá 9. juni 2008 um Fróðskaparsetur Føroya, sum 
broytt við løgtingslóg nr. 51 frá 8. mai 2012, kapittul 6a. 

3.16 Vísindaligt rættlæti 

Reglugerð um próvtøkusvik á Fróðskaparsetri Føroya ásetir reglur um vísindaligt rættlæti. Reglugerðin 
er tøk á heimasíðu Setursins. 

3.17 Nær lesandi í seinasta lagi skulu hava staðið endaligt prógv 

3.18 Treytir um broyting í námsskipan 

Tá broytingar verða gjørdar í námsskipanini, skulu studentarnir, sum eru innskrivaðir, kunnast um, nær 
námsskipanin fer úr gildi, og í hvønn mun tey fylgja broyttu námsskipanini ella fylgja eldri námsskipan. 
Herundir skulu studentarnir kunnast um tíðarfreistir at gera lesturin lidnan eftir eldri námsskipan. Um 
tað ikki eydnast studentinum at gera lesturin lidnan innan ásettu freist, má søkjast um at fáa tann partin 
av útbúgvingini, sum hevur fylgt eldri námsskipan, avriksfluttan, áðrenn farið verður at fylgja nýggju 
námsskipanini. Tá verða yvirskipaðu mannagongdirnar í sambandi við avrikslflutning fylgdar (sí punkt 
3.8). 

Um bygnaðurin á útbúgvingini ger tað møguligt, kann tað standa studentinum í boði at skifta frá eldri 
námsskipan til nýggja.  

3.19 Aðrar ásetingar  

3.19.1 Dagføringar í námsskipan 

Her verður skjalfest, hvørjar dagføringar eru gjørdar í verandi námsskipan, og nær tær eru galdandi frá.  

 


